
Robert se politieke ywer. Petrus oor die selfhulp 
van `n volk en oor God se hulp. Die Vader weet 

wanneer dit tyd is 
Hoofstuk 290 Robert sê: “O ja, jy het volkome gelyk. 
Elke mens op sigself doen goed daaraan as hy die bo 
hom geplaasde owerheid gehoorsaam in wêreldse 
aangeleenthede en hom vreedsaam gedra onder alle 
omstandighede van die aardse lewe. Maar wat moet 
die arme mens doen as hulle vorste uit angs troon en 
glorie verloor by hulle onderdane en ook die sfeer van 
die gees aantas? As hulle haar kettings en die sig van 
die siel en gees verduister, die suiwer leer van die 
Meester op aarde verander in afgodery en die 
mensdom daardeur met algehele blindheid tref? Wat 
moet sulke geknegte mense dan doen as die 
Meesterssugtige draers van die kroon brandstapels, 
galge of ten minste streng kerkers bou vir die profete 
wat deur die Meester self gewek is? 

[2] Sou die mens dan ook vanuit die hemele nie die reg 
hê om hulle te ontdoen van die moordenaars van die 
gees nie? Is so `n handelswyse ook vir die orde van die 
hemele, dan moet mens daaruit aflei dat dit vir die 
Meester om`t ewe is of die mens op aarde `n toor-
dokter, `n duistere heiden of `n suiwer Christen is. 
Wanneer dit egter die geval is, begryp ek die hele 
verlossingsgeskiedenis, alle waarhede van die profete 
en die suiwer wonderleer van die lewe uit die mond 
van God, glad nie. Dan kon die mensdom eerder in haar 
oernag gebly het. Miljoene mense wat hulle Christene 
noem, het nie die flouste idee van Christus, die 
Meester en van Sy leer nie. Die pous is hulle god en 
die vors sy handlanger. Beide sorg na die beste vermoë 
daarvoor om die mens dom te hou en om elke 
geestesvonk in hulle onderdane te verstik. Sê net, 
vriend, het die nog êrens voorkomende, meer verligte 
genootskappe dan nie ook die minste reg om hulle teen 
so `n geestelike tirannie te verhef en haar te vernietig 
nie?” 

[3] Petrus sê: “As hulle daartoe in staat was, waarom 
nie? Kan hulle dit egter nie, dan sal hulle poging hulle 
duur te staan kom, en hulle word dan daarna nog 
tienmaal erger verkneg as eers. Ek sê vir jou, dit sal 
ewig so bly dat `n mens self heeltemal niks alleen sal 
kan doen nie. Probeer hulle dit tog, dan bereik hulle 
daarmee dat hulle situasie maar net versleg, maar 
nooit verbeter word nie. Dit is heel iets anders, as `n 
meer verligte gemeenskap van mense die Meester 
aanroep om hulp en beskerming. Dan gaan die 
Meester Self aan die werk en kom daar vir goed `n 
einde aan die tirannie. Slegs die Almagtige kan alle 
ander mag verslaan! Die onmag van die mens vermag 
egter niks sonder die Meester nie. Origens weet die 
Meester presies hoever Hy `n tirannie kan laat 
voortwoeker. 

[4] Ek sê vir jou: Die Meester meet die tyd van elkeen, 
en so is ook die tyd van elke tiran noukeurig 
afgemeet. Dikwels ontbreek slegs die laaste druppel; 

val dit, dan is die tyd ten einde. Maak jy daarom geen 
sorge meer oor die omstandighede op aarde nie! Die 
Meester weet die beste hoe Hy dit moet lei en besleg. 

[5] Hoe dikwels het ek reeds van die beter 
aardbewoners die wens verneem, of die Meester tog 
eindelik net `n einde sou wil maak aan die pousdom. 
Maar die Meester talm nog steeds en weet baie goed 
waarom Hy dit doen. Dat Hy egter nie meer lank sal 
talm nie, daarvan kan jy volkome verseker wees. Rome 
verbeel hom wel om gelyk met `n feniks te wees, wat 
homself verbrand en dan weer pragtiger as voorheen 
uit sy as verrys. Maar hierdie keer sal die uiteindelike as 
bly. En so sal dit nou ook met baie ander op die aarde 
gaan! Begryp jy dit?” 

[6] Robert sê: “Ja, nou eers is ek in alles duidelik 
onderrig. Maar nou kom die Meester. Daarom nou niks 
meer hieroor nie!” 

[7] Robert kom My met die hele geselskap tegemoet en 
sê: “Meester, Vader, alles staan gereed soos wat U dit 
opgedra het.” 

[8] Ek sê: “Liewe broeder, dit het Ek al gesien. Maar as 
Ek nie Self gekom het nie, dan het jy My en die groot 
geselskap nog danig lank laat wag en sou jy nie gekom 
het om My ten opsigte van die geselskap te sê: 
“Meester en Vader, kom, alles staan gereed!” 

[9] Robert sê: “Meester, dit wou ek sonder meer doen, 
maar broeder Petrus het my daarvan weerhou!” Ek sê: 
“Wel, wel, as jy in die huis weinig op die proef gestel 
word, mag jy nie dadelik so toegeeflik wees nie!” 

[10] Helena sê: “Kyk, ek het jou nog met my oë `n wenk 
gegee. Maar jy het jou vinger op die mond gelê, sodat 
ek hier sou swyg wanneer die eerste broeder van die 
Meester die woord voer! Julle het toe baie lank oor 
verskillende dinge gespreek, totdat ons liewe Vader 
Self gekom het, sonder om deur julle wyses geroep te 
word. Dit is wel goed vir julle dat die Meester julle `n 
bietjie teregwys!” “ 

[11] Ek sê: “Nou, nou, liewe dogter Helena, dit is alles 
alweer in orde. Robert is geregverdig omdat hy broeder 
Petrus volg. Broeder Petrus is eweneens geregverdig, 
want hy weet wat hom by sulke geleenthede te doen 
staan, en jy is ook geregverdig omdat jy My deur 
Robert wou laat binne roep. Ekself was egter nog nooit 
onregverdig gewees nie; sodoende het ons mekaar niks 
meer te verwyt nie. Daarom sal ons nou die maaltyd 
gebruik. Gaan, en roep die geselskap! En jy, broeder 
Petrus, open alle deure wat na hierdie eetsaal lei.” 


